
              Краіна беларусь


              Жывём мы у мірнай краіне.


              Яе Беларуссю завуць.


              Пад небам праменістым, сінім


              Гасцінныя людзі жывуць.


              Мы садзім і кветкі, і дрэвы.


              Нам птушкі, жывёлы — сябры.


              У казкі, у цуды мы верым,


              Пускаем да сонца шары.


              Нам хораша ў нашай краіне.


              Жыві, Беларусь, прыгажэй!


              Пад небам праменістым, сінім


              Хай Божа цябе беражэ.


              


            

          

        

      

    

  


  
    
      
        
          
            
              


              У дзень перамогі


              Ідзём віншаваць ветэрана


              Вялікай Айчыннай вайны.


              Чырвоным салютам цюльпаны —


              Пяшчотныя кветкі вясны.


              



              — Дзень добры, дзядуля,


              са святам!


              Вы сонейка нам збераглі.


              — Расціце хутчэй,


              арляняты,


              Ахоўвайце мір на зямлі.


              


            

          

        

      

    

  


  
    
      
        
          
            
              


              Зямля мая


              Зямля мая азёрная —


              Рабіна за акном,


              Крынічка ціхамоўная,


              Гасцінны ветлы дом.


              Іду жытнёвай сцежкаю —


              Мне звоняць жаўрукі,


              Блакітнаю усмешкаю


              Вітаюць васількі.


              Ты працаю славутая,


              Карміцелька зямля.


              Цярплівая, пакутная,


              Ты назаўжды мая.


              


            

          

        

      

    

  


  
    
      
        
          
            
              


              Інтэрнет


              Інтэрнет, інтэрнет,


              Ты вядомы на ўвесь свет,


              Геніем прызнаны,


              Ды такі складаны!


              Трэба мне хутчэй расці,


              Ключ у твой сакрэт знайсці. 

            

          

        

      

    

  


  
    
      
        
          
            
              


              У доме-музеі Коласа


              Нас вітае Якуб Колас,


              Хоць яго не чуем голас,


              Але сэрцам адчуваем —


              Ён сардэчна ўсіх прымае


              I глядзіць на нас прыветна


              3 фотаздымкаў і партрэтаў.


              Слухаем экскурсавода:


              Як ён жыў, з якога роду,


              Пра яго бацькоў, братоў,


              Пра вяскоўцаў-землякоў;


              Называе кніжкі-казкі,


              Што пісаў ён з Божай ласкі.


              У музеі чыста, светла,


              Тут жыве душа паэта.


              Мы спявалі, танцавалі,


              Вершы Коласа чыталі,


              Слухалі гасцей-паэтаў,


              Шчыры дзякуй ім за гэта.


              



              У музеі пабывалі —


              Быццам Коласа спаткалі.


              


            

          

        

      

    

  


  
    
      
        
          
            
              


              Арабінка


              Пасадзіў я арабінку.


              Хай прыгожая расце!


              Ветла глянуў на хмурынку:


              — Палівай яе часцей.


              



              Пасябруй з ёй, добры вецер,


              Ды глядзі, не забывай! —


              Не ламай на дрэўцы вецце


              I дадолу не згінай.


              Сонца, грэй ты арабінку,


              Не шкадуй свайго цяпла,


              Каб яна не мерзла ўзімку


              I каб хуценька расла.


              


            

          

        

      

    

  


  
    
      
        
          
            
              


              Юныя мінчане


              Знаёмцеся: мы гараджане.


              Наш горад расце ў добры час.


              Завёмся мы проста — мінчане.


              I Мінск найдарожшы для нас.


              



              Прыходзім у парк грамадою,


              Стаім на прыгожым мастку.


              Любуюцца вербы сабою —


              Глядзяцца у Свіслач-раку.


              



              Спяшаем да плошчы славутай,


              Дзе помнік адважным байцам.


              Стаім у маўчанні мінуту.


              I Вечны агонь свеціць нам.


              



              На плошчы, у дзядзькі Якуба,


              Бярозак сярэбраны звон.


              Тут грае душэўна і люба


              На скрыпцы музыка Сымон.


              



              Мы ведаем добра алею


              I часта прыходзім у сквер,


              Дзе помнік Марату Казею.


              Быў мужны Марат піянер.


              



              Легендай імя яго стала.


              — Прымі нашы кветкі, Казей...


              Чакае нас Янка Купала


              I ў свой запрашае музей.


              


            

          

        

      

    

  


  
    
      
        
          
            
              


              Дзед i ўнук


              Мой дзядуля —


              камерсант.


              Я ж — нядрэнны музыкант.


              Падрасту, гадоў праз пяць


              Буду я на сцэне граць.


              



              Стане спонсарам дзядуля.


              Вы такое слова чулі?


              Мой канцэрт аплаціць дзед.


              Добры будзе ў нас дуэт.


              


            

          

        

      

    

  


  
    
      
        
          
            
              


              Свята горада


              Прыбраныя мамы і таты.


              I нас вам нялёгка пазнаць:


              У нашага горада свята.


              Ідзём мы яго віншаваць.


              



              I горад прыгожа прыбраны:


              Гірлянды вісяць і шары,


              Газоны нібы прычасаны,


              3 усмешкай сяброўкі, сябры.


              



              Гулянне у скверах і парках,


              I музыка зычна гучыць.


              Лагоднае сонейка ярка


              На горад святочны глядзіць.


              



              Мы слухаем песні і вершы,


              Нам радасна бегаць, гуляць.


              Ты, горад, для нас самы лепшы.


              Мы будзем з табой сябраваць.


              


            

          

        

      

    

  


  
    
      
        
          
            
              


              Родны бусел


              Пакружыся, бусел,


              Нізка над зямлёй?


              Чуцен Беларусі


              Клёкат ціхі твой.


              



              Распастры ты крылы


              Вольна на ўсю шыр.


              Сонца пералівы


              Поўняць слова «мір».


              Вельмі хочуць дзеці


              Міру і святла,


              Каб на ўсёй планеце


              Дабрыня жыла.


              



              Мы з табою, бусел,


              Будзем сябраваць.


              Песні Беларусі


              Для цябе спяваць.


              



              Іх матыў журботны


              Хай з вадой сцячэ,


              Крыл тваіх Чарнобыль


              Зноў не апячэ.


              


            

          

        

      

    

  


  
    
      
        
          
            
              


              Буду будаўніком


              Купіла мама Юрку


              Уцепленую куртку.


              — Памерай,— кажа,—


              сынку мой.—


              Насіць яе пачнеш зімой.


              — Дзякуй, мама,


              за абнову.


              Мне не страх


              мароз суровы.


              А як нашы галубкі,


              Дзе купіць ім кажушкі?


              — У птушак вырасце пушок —


              На зімку цёплы кажушок.


              — Ну, а дзе ім жыць тады,


              Як надыдуць халады?


              Не будуюць для іх хаткі.


              Абмарозяць птушкі лапкі.


              Будаўніком хачу я стаць.


              Ці доўга, мама, мне чакаць?


              Я пабудую дом такі —


              На даху — будачкі-дамкі.


              I будзе птушкам проста рай.


              — Хутчэй, Юрасік, падрастай. 

            

          

        

      

    

  


  
    
      
        
          
            
              


              На дачы


              Гляньце, каля нашай хаткі


              Дапамогі просяць градкі:


              Вянуць моркаўка і кроп,


              Апусціў галоўкі боб,


              Цыбуля жоўкне і клубніцы...


              — Як доўга я была ў бальніцы,—


              Сказала мама вінавата,—


              I на гастролі з’ехаў тата.


              — Бедаваць не трэба, мама,


              Маю рукі я таксама.


              Дай вядзерца, палівачку,


              Палівачку-разлівачку.


              Градкі мы пальём не горш,


              Чым старанны спорны дождж.


              


            

          

        

      

    

  


  
    
      
        
          
            
              


              Драч-пешаход


              Ад балота да балота,


              Ад суботы да суботы,


              Па палях і па лугах —


              Драч тры тыдні на нагах.


              3 поўдня ў родныя мясціны


              Шлях ляжыць яго птушыны.


              Драч стаміўся і схуднеў.


              — Можа, тут застацца? Не!


              Толькі ў роднае балота,


              Толькі ў родныя чароты.


              Там цікавей, весялей,


              Там свабодней і святлей.


              


            

          

        

      

    

  


  
    
      
        
          
            
              


              Камп’ютэршчык


              Брат — з камп’ютэрам,


              Я — з кніжкай.


              А сястрыца — з лялькай,


              з Мішкам.


              Мама кажа:


              — Проста гора —


              Сын «прыліп» да манітора.


              Цэлы дзень сядзець гатовы.


              Пахуднеў, такі нервовы.


              Стаў няўважлівы да ўрокаў.


              I праблемы ёсць са зрокам.


              Не чытае, як раней.


              Што рабіць, скажыце, мне?


              Я падношу брату кніжку,


              А сястрыца — ляльку, Мішку.


              — Мне не трэба... Я не буду!


              У камп’ютэра шмат цудаў.


              Для мяне гуляць з ім — свята...


              Як нам перайначыць брата?


              


            

          

        

      

    

  


  
    
      
        
          
            
              


              Не паслухаўся


              Гаварыла мама-птушка:


              — Верабейку, ветрык, гушкай.


              Хай маленькі спіць даўжэй —


              Будзе падрастаць хутчэй.


              Набярэцца росту, сілы,


              Падужэюць з часам крылы.


              I над роднаю зямлёй


              Паляцім усёй сям’ёй.


              



              Маму слухаў верабейка


              Ды шаптаў:


              — Ці ж я няўмейка?


              I навошта мне чакаць —


              Сёння я хачу лятаць!


              Мама ў скверык паляцела.


              Верабейка крыкнуў смела:


              — Гляньце, я іду на ўзлёт!..


              Скок з гняздзечка


              I — пад плот!


              



              Верабейка ледзь жывы


              I не вылезе з травы...


              — Памажыце, мама, тата,


              Паляцеў я ранавата!


              


            

          

        

      

    

  


  
    
      
        
          
            
              


              Добрыя суседзі


              Прастудзіўся Шпакаў Шпак.


              Не ўзляцець яму ніяк.


              Цёмна, сумна у шпакоўні.


              Хто ж пра хворага успомніць?


              На дварэ буяе лета:


              Неба, сонца, столькі кветак!


              У паветры машкары —


              Хоць ты жменяю бяры!


              — Дзе ж мае сябры-суседзі?


              Недзе ў скверы на абедзе.


              Зараз ім не да мяне.


              Ці наведаюць, ці не?..


              А шпакі між тым пад’елі,


              Парк і скверык абляцелі.


              I сказаў адзін з іх так:


              — Дзе ж сусед наш, Шпакаў Шпак?


              Не свістаў ён на світанні.


              — Я не бачыў яго ўранні.


              — Я не бачыла,


              — I я.


              — Ён не спіць жа да паўдня?!.


              — Можа, хворы, без абеду?


              — Трэба нам яго наведаць.


              Здагадацца лёгка вам,


              Як быў рады Шпак сябрам.


              


            

          

        

      

    

  


  
    
      
        
          
            
              


              Шарык


              Сёння Шарык пакараны,


              На прагулку не вазьму:


              Кветкі, травы патаптаны,


              Як не сорамна яму!


              Я іду па трату ары,


              Па газоне ён бяжыць,


              Пагражаю пальцам:


              — Шарык,


              Кветкі, травы хочуць жыць!


              Шарык хвосцікамвіляе,


              Быццам просіць: «Выбачай».


              Праз хвілінку забывае,


              Скок на траўку.


              — Пачакай!


              Мы вось тут ісці павінны,


              Дзе адзначан пераход.


              



              Аніякай дысцыпліны.


              Шарык — дрэнны пешаход.


              



              Не стрыжы, сабака, вухам,


              Лапку мне не падавай.


              Не засвоіш правіл руху —


              Аб прагулцы забывай.


              


            

          

        

      

    

  


  
    
      
        
          
            
              


              Выратаваў


              3 гняздзечка ўпала птушаня,


              Сядзіць самотнае ў траве.


              А дзе бацькі яго, радня? —


              Ніхто не кліча, не заве.


              Паблізу бегае каток,


              Вушамі-бантамі стрыжэ.


              Заўважыць шэры камячок —


              Хто птушанятка ўберажэ?


              Хачу яму дапамагчы.


              Я пасаджу яго на бэз:


              «Сядзь на галінцы і маўчы,


              Каб кот на дрэўца не залез.


              А па цябе твае бацькі


              Абавязкова прыляцяць».


              



              На бэзе зараз тры шпакі.


              I радасць птушак не суняць. 

            

          

        

      

    

  


  
    
      
        
          
            
              


              Хто жыве ў траве?


              Хто жыве, хто жыве


              У высокай траве?


              Там і мошкі, і жучкі,


              Матылькі і павучкі.


              А хто скача, нібы коннік?


              Рэкардсмен па скоках —


              конік.


              Чый каптанік у гарошкі,


              Ёсць і крылцы, ёсць і ножкі,


              I прыгожая галоўка?


              Гэта божая кароўка.


              Лежабоку-слімака


              Не адрозніш ад лістка.


              Пчолка шэпча з канюшынай:


              «Даць нектару мне павінна».


              Непаседа-страказа —


              То наперад, то — назад —


              Кружыцца, як верталёт.


              Не патрэбен ёй пілот.


              



              Асцярожна: у траве


              Вельмі шмат хто жыве.


              


            

          

        

      

    

  


  
    
      
        
          
            
              


              Божая кароўка


              Кажа божая кароўка:


              - Ой, баліць мая галоўка!


              Трэба, мабыць, палячыцца,


              Ды далёка да бальніцы,


              Не змагу дайсці сама,


              А радні ў мяне няма.


              Гэта жук-сусед пачуў.


              — Памагчы табе хачу:


              На лячэнне к дактарам


              Занясу цябе я сам.


              


            

          

        

      

    

  


  
    
      
        
          
            
              


              Вербы i дуб


              Пакрывіліся вербы зусім,


              Да вады імкнучыся бліжэй,


              I любуюцца веццем сваім:


              — Мы за ўсё на зямлі прыгажэй!


              



              Запрашаюць да рэчкі і дуб:


              — Ці не хопіць угору расці?


              Падыдзі, паглядзіся ў ваду —


              Не захочаш ад рэчкі ісці.


              — Вельмі добра і тут мне стаяць, -


              Дуб сказаў і махнуў галавой,—


              Наваколлем любуюся я,


              Вы ж, суседачкі,— толькі сабой.


              


            

          

        

      

    

  


  
    
      
        
          
            
              


              Чарапаха


              Запрасіў бабёр аднойчы


              Чарапаху ў госці.


              Дзень прайшоў, палова ночы —


              Не прыходзіць штосьці.


              Толькі ранкам, на сняданне,


              Госця завітала:


              — На сяброўскае спатканне


              Вельмі я спяшала. 

